
Taladhvaja Ratha

తాలధ్వజరథః

దశాఙ్గులోత్తరశ్రేష్ఠో   ద్వాత్రింశద్  హస్తమానతః ।
చతుర్దశాని  చక్రాణి  నీలలోహితసున్దరః  ॥ ౧॥
ఉచ్చోఽయం పరమోమాన్యస్తాలధ్వజాతిశోభనః ।
నన్ద -సునన్దనామానౌ  ద్వారపాలౌ ప్రకీర్తితౌ   ॥౨॥
త్రిషట్యుత్తరసఙ్ఖ్యేశ్చ   కాష్ఠసప్తశతైరపి   ।
నిర్మితోఽయం రథో ఘోరో మయాఖ్య-దానవేన చ ॥ ౩॥
హలం చ ముసలం శస్త్రే రజ్జుర్వాసుకిరేవ  చ ।
ఉన్మనీనామధ్వజోఽస్తి నవాస్య పార్శ్వదేవతాః ।
మేరుకైలాసనామాఖ్యః  పీఠః పరమపావనః ॥ ౪॥
రామం రాజీవనేత్రం  శిరసి ఫణిధరం శ్వేతవర్ణావభాసం

యోగీనామగ్రగణ్యం  మణిమయముకుటం కుణ్డలం  క్రాన్తగణ్డమ్    ।
శ్రీక్షేత్రప్లావయన్తం    కనకమయవపుః ధారయన్తం వరేణ్యం

వన్దే తాలధ్వజస్థం  హలముసలధరం రేవతీప్రాణబన్ధుమ్   ॥ ౫॥
శశ్వత్ శశాఙ్కధవలం నిజకాన్తికాన్తం

తాలధ్వజేఽతిరమణీయసహర్షరూపమ్  ।
శ్రీగుణ్డిచాఽమరపతిం   మునిమగ్రగణ్యం

వన్దే కలఙ్కరహితం బలభద్రచన్ద్రమ్   ॥౬॥
శిరసి భుజగచిహ్నం చాగ్రగమ్యో  మహాత్మా

కలుషరహితదేహో దేవదేవో మహేశః ।
సుమధురమధుపాయీ దివ్యతాలధ్వజస్థో

ధవలితమయదీప్తిః కామపాలః ప్రపాయాత్  ॥ ౭॥
ఇతి తాలధ్వజరథః సమ్పూర్ణః  ।

